Maach virun, et ass ewell 5 bis…an net vir(un) !

Et ginn eng ganz Rëtsch deer klenger Sproochelementer, mat deenen d’Lëtzebuergescht sech vun anere Sproochen, besonnesch dem Däitschen ënnerscheet. Dat huet zwou Säiten :

1. Dir huelt direkt anuecht, ob do en Däitschen säi Lëtzebuergesch net richteg am Grëff huet.

2. De Lëtzebuerger, deen net ‘kiddelféx’ am Däitschen ass, verréit sech mat butzege ‘Saachen’, déi hien a sengem Däitsch als Lëtzebuerger verroden.

En typescht Gebitt dofir ass d’Auerzäit. Wien do seet : Mach voran, es ist schon 5 bis 8…deen huet een direkt mam Schlawittchen, well am Goethe senger Sprooch wier dat : Mach mal / Spute dich, es ist schon / bereits 5 vor 8. Datselwecht gëllt fir 5 auf  8 (aplaz nach), ëmgedréint ower op kee Fall an eiser Sprooch 5 no 8.
Fir äis gëllt 20 bis / véierel bis / 10 bis / 5 bis  grad ewéi 5 op / 10 op / véierel op / 20 op  
 …an net  20-véierel-10-5 VIR. Dat ass Däitsch ! Et geet nach méi koppeg : Wann een net nëmme ‘5 vir 8’ seet, mä ‘5 virun 8’ ; dat ‘virun’ huet glat näischt bei der Auerzäit am Lëtzebuergesche verluer, an et ass genee esou verdréint, wéi wann dir am Däitsche gengt soen, et wier ‘10 bis 8 / 5 bis 12’.

Huet dir iech ewell iwwerluecht, wéi intressant a verschidden déi Ausdrocksweisen iwwerhaapt an deenen anere Sprooche sinn, mat deene mir gemenkerlech ze dinn hunn : 

Franséisch : moins vingt – moins le quart – moins dix – moins cinq…op kee Fall dach ‘un quart avant /devant oder jusqu’à… ; ass et iwwer d’voll Stonn eraus, da verschwënnt zesoen all Tëschewuert… 8 heures 5 / 10 / 20 / un quart.

Och am Engleschen heescht et hei oppassen : ten minutes to / past an net ‘before / after’.

Wann een dat esou liest (an denkt hei och emol wannechglifft un deen aarme Schreiwer ☺), da kënnt ee bal dronkeg ginn. An engem Lëtzebuergesch-Cours ass dat Auer-Liesen e ganzt Kapitel fir sech ; j’ai payé pour le savoir, geng dem Dicks säi Sprochmates soen…Als ‘gestodéierte Pädagog’, hat ech mir eng grouss Kartongs-Auer mat Zäre gemaach, hunn egal wéini spontan a jidfer  Cours eng Zäit agestallt an einfach gefrot, wéivill Auer wier…et ass gaang, an zugudderlescht esouguer ganz gutt ! Nom Prinzip Dewy a Kerschensteiner : Learning by doing
Stellt iech och emol vir, datt een ( an zwar ewell 1976! an deer aller Europa-Schoul beim Glacis) an engem Sall esou ëm déi 35 Leit sëtzen hat, déi vun op d’mannst 6 Sproochen hier komm sinn ; Material hate mir keent, dat hu mir äis da gemaach ; vu Bezuelen ass déi éischt Joeren iwwerhaapt keng Ried gaang. Et gong äis ëm d’Saach, net ëm de boren ‘Dalles’. Am Verglach ass dat haut (ee Gléck esouguer gesetzlech!) den Himmel !

Nach e klenge Gedanke fir bei dës ‘Mierwelerei’ : Dat Einfachst wier, wann een ‘d’Eisebunns-Auer’ geng gebrauchen ; do kann ee sproochlech bal net drop ausrutschen : dat ass jo einfach d’voll Stonn an zwar vun 00.00 bis 24.00 Auer, d’Minutten drop hannendru gehaang, fäerdeg. Ower dat huet sech bis elo a kenger Sprooch ‘bei de Leit’ duerchgesat, nom Witz : Firwat et einfach maachen, wann et och komplizéiert geet ☺☺☺
